
RAQAMLASHTIRISH YUZASIDAN 2026-YILDA SOLIQ SIYOSATINI 

TAKOMILLASHTIRISH YUZASIDAN ISHLAB CHIQILGAN TAHLIL VA 

TAKLIFLAR  

Annotatsiya 

Mazkur maqolada mamlakatda soliq sohalarida koʻp yillardan buyon soliq 

maʼmurchiligini takomillashtirish boʻyicha rivojlantirish sarhisobi, biznes doiralarning 

ishonchini yanada mustahkamlashga qaratilgan keng koʻlamli islohotlarni 

takomillashtirishda hududlararo soliq inspeksiyasini  oʻrni va ahamiyati yoritilgan. 

Oʻzbekiston soliq tizimida amalga oshirilayotgan ayrim muhim islohotlar oʻrganilib, 

xorij tajribasi, mamlakatimizda uni qoʻllash boʻyicha ilmiy-amaliy xulosa va takliflar 

ishlab chiqilgan. 

Kalit soʻzlar: soliq siyosati, soliq tushumlari, tahlika-tahlil, xavflar, 

samaradorlik, raqamli platforma, usullar va vositalar, tahlil, optimallashtirish, soliq 

imtiyozlari, soliq stavkasi. 

Аннотация 

В статье подведены итоги многолетнего прогресса страны в 

совершенствовании налогового администрирования в налоговой сфере, 

подчеркнуты роль и значение межрегиональной налоговой инспекции в 

совершенствовании масштабных реформ, направленных на дальнейшее 

укрепление доверия деловых кругов. Изучены некоторые важные реформы, 

реализуемые в налоговой системе Узбекистана, разработаны научно-

практические выводы и предложения на основе зарубежного опыта и его 

применения в нашей стране. 

Ключевые слова: налоговая политика, налоговые поступления, анализ, 

риски, эффективность, цифровая платформа, методы и инструменты, анализ, 

оптимизация, налоговые льготы, налоговая ставка. 

Abstract 

The article summarizes the countryʼs long-term progress in improving tax 

administration in the tax sphere, emphasizes the role and importance of the 

interregional tax inspectorate in improving large-scale reforms aimed at further 

strengthening the trust of business circles. Some important reforms implemented in the 

tax system of Uzbekistan have been studied, scientific and practical conclusions and 

proposals have been developed based on foreign experience and its application in our 

country. 

Keywords: tax policy, tax revenues, analysis, risks, efficiency, digital platform, 

methods and tools, analysis, optimization, tax incentives, tax rate. 

KIRISH 

Soliq siyosati strategiyasi orqali soliq tizimida daromadlarni oshirish qobiliyatini 

oshirish hamda davlat xarajatlarining barqarorligini taʼminlash, rivojlanayotgan 

davlatlarning fiskal siyosatini kuchaytirish, adolatli va inklyuziv soliq tizimini joriy 

etish, soliq siyosati strategiyasini ishlab chiqish va amalga oshirish mexanizmlarini 

takomillashtirishda raqamli platformalardan samarali foydalanish kabilar bu boradagi 

ilmiy tadqiqot ishlarining ustuvor yoʻnalishlaridan hisoblanadi. Bundan tashqari. 

ushbu islohotlar koʻpincha iqtisodiy oʻsishni taʼminlaydigan, investitsiyalarni 

ragʻbatlantiradigan va davlat funksiyalari uchun yetarli daromad yigʻilishini 

taʼminlaydigan yanada samarali, shaffof va adolatli soliq tuzilmasini yaratish zarurati 

bilan bogʻliq.  

ADABIYOTLAR SHARHI 

A.Fedorov. [1] fikricha,  “maʼmuriy yukni kamaytiradigan va yirik soliq 

toʻlovchilarning investitsiya faolligini ragʻbatlantiradigan soliq maʼmuriyatchiligini 

takomillashtirish boʻyicha chora-tadbirlar taklif etgan, amaldagi soliq imtiyozlarini 

sezilarli darajada kengaytiradigan va toʻldiradigan hamda oʻz investitsiya manbalarini 

koʻpaytiradigan yirik soliq toʻlovchilarning investitsiya faoliyatini soliq orqali  

ragʻbatlantirish usullari va uslublarini ishlab chiqqan, ularning samaradorligini 

baholagan” 

V.G.Bayborodina [2] “soliq islohotlari – soliq tizimini keng koʻlamli qayta qurish 

va uni boshqarish mexanizmini oʻzgartirish asosida soliq munosabatlarining 

cheklangan yoki tubdan oʻzgarishi sifatida ” taʼriflaydi. 

I.A.Mayburov [3] “soliq islohoti soliq tizimini tubdan oʻzgartirishni davlat soliq 

siyosatining yangi mazmuniga moslashtirish ” deb taʼkidlaydi.  

N.M.Dementeva [4] soliq siyosatini davlat iqtisodiy siyosatining inʼikosi 

ekanligini, u mustaqil ahamiyatga egaligi va soliqlarning ilmiy nazariyasiga 

asoslanishi lozimligini taʼkidlaydi. “Amalga oshirilayotgan soliq siyosatining natijalari 

koʻp jihatdan davlat oʻz iqtisodiy siyosatiga qanday tuzatishlar kiritishga majbur 

ekanligini, soliq tizimini qanday qurish kerakligini belgilaydi” . 

Karp M.V [5] Soliq siyosati davlatning oʻrta va uzoq muddatli istiqboldagi 

umumiy moliyaviy siyosatining tarkibiy qismi boʻlib, soliq sohasidagi davlat faoliyati 

konsepsiyasi, soliq mexanizmi, soliq tizimini boshqarish kabi tushunchalarni oʻz ichiga 

oladi. 

O.Sitnikovaning fikricha, [6] “konsolidatsiyalashgan soliq toʻlovchilar guruhiga 

kiritishda aktivlarini tan olish yoki maxsus qayta baholash zarur, guruhga kirishdan 

oldin korxonaning zararlarini oʻtkazish tartibi ishlab chiqilishi lozim, 

konsolidatsiyalashgan soliq toʻlovchining moliyaviy-xoʻjalik faoliyatining bir xil 

qiymatga ega boʻlgan subyekt sifatida xalqaro eʼtirof etilishiga alohida eʼtibor 

qaratilishi lozim”. 

Yu.Darkina [7] yirik soliq toʻlovchilarning xususiyatlari sifatida toʻxtalib, “yirik 

soliq toʻlovchilarga quyidagi xususiyatlar xosdir: katta pul oqimi, keng koʻlamli 

hujjatlar aylanmasi, soddalashtirilgan tizim boʻyicha soliqqa tortiladigan turli tarkibiy 

boʻlinmalarning integratsiyasidan foydalanish, mamlakat ichida ham, chet elda ham 

turli firmalar bilan hamkorlik mavjudligidir”. 

METODOLOGIYA 

Maqolada muallif ilmiy abstraksiya, qiyosiy tahlil, tizimli tahlil, induksiya va 

deduksiya usullaridan foydalangan. 

TAHLIL VA NATIJALAR 

Respublikada adolatli, shaffof, uzoqqa moʻljallangan va xalqaro andozalarga 

javob bera oladigan soliq tizimini yaratishga qaratilgan soliq islohotlari iqtisodiy, 

huquqiy jihatdan har tomonlama asoslangan hamda soliq toʻlovchilar uchun qulay va 

manfaatli ekanligini koʻrsatmoqda. 

Birinchi navbatda, tadbirkorlik subyektlari va investorlar faoliyatini soliq 

sohasida kafolatlashning huquqiy asosi yaratilib, yangi Soliq konsepsiyasi, Soliq 

kodeksi va 150 dan ortiq qonun, Farmon, qaror va boshqa meʼyoriy hujjatlar qabul 

qilindi. 

Bu esa tadbirkorlik subyektlari yanada davlatimiz tomonidan katta eʼtibor 

qaratilayotganligidan dalolat beradi. Biz mazkur maqolamizda bugungi kunda 

qonunchilikda uchirayotgan muammolarni oʻrganib chiqqan xolda mazkur takliflarni 

berdik.  

Tadbirkorlik subyektlarini roʻyxatdan oʻtkazish xamda roʻyxatdan 

chiqarishdagi muammolar. 

1.Muammo: QQS guvohnomasini toʻxtatib qoʻyish tadbirkorlar faoliyatini 

cheklab qoʻymoqda, shuningdek, QQS toʻloviga majburiy oʻtish uchun ariza avtomat 

shakllanmaganligi sababli ularda ortiqcha xarajatlarni keltirib chiqarmoqda. 

Misol uchun: 2024-yilda 5 022 ta yuridik shaxs QQS toʻlovchisi sifatida soliq 

boshqarmalarida roʻyxatga olingan boʻlsa-da, ulardan QQS guvohnomasini olish 

uchun qoʻshimcha ravishda ariza talab qilingan. 

Maʼlumot uchun: 20.05.2025-y. holatiga QQS toʻlovchi 56425 ta subyektning 

12,7 trln.soʻm QQSdan qarzi mavjud, shundan QQS maxsus guvohnoma olmagan 6 

491 ta subyektda 1 trln.soʻmni tashkil qiladi. 

Taklif: Soliq maʼmurchiligida QQS toʻlashga oʻtgan tadbirkorlarga bir vaqtning 

oʻzida QQS guvohnomasini berish tizimini yoʻlga qoʻyish. Bunda, majburiy tartibda 

QQS toʻlashga oʻtgan yoki davlat roʻyxatidan oʻtayotgan jarayonida QQS toʻlash 

rejimini tanlagan subyektlarning QQS guvohnomasini olish uchun arizani inson 

omilisiz avtomat ravishda yuborish imkoniyatini yaratish. 

Mazkur taklifning amaliyotga joriy qilinishi, QQS toʻlovchilar uchun ortiqcha 

vaqt sarflanishi va ortiqcha sarf xarajatlarning oldi olinadi hamda soliq toʻlovchilarga 

qulaylik yaratiladi. 

Ozarbayjonda soliq toʻlovchilar tomonidan “e-Taxes” elektron tizimi orqali 

elektron ariza yuboriladi. Qozogʻiston 2016-yil 1-apreldan QQS boʻyicha roʻyxatdan 

oʻtganlik toʻgʻrisidagi guvohnomaning shakli chiqarib tashlandi va endi u roʻyxatdan 

oʻtkazuvchi organ mansabdor shaxsining elektron raqamli imzosi bilan tasdiqlangan 

elektron hujjat shaklida taqdim etiladi. 

Soliq va moliyaviy hisobotlar taqdim qilinishidagi muammolar. 

1. Muammo: Soliq toʻlovchilar tomonidan taqdim qilinadigan soliq va moliyaviy 

hisobotlar soni koʻpligi natijasida: 

- soliq toʻlovchilar va soliq organlari xodimlarining ortiqcha vaqt sarflashi va 

moliyaviy xarajatlar oshishiga; 

- yangi roʻyxatdan oʻtgan kichik biznes subyektlari hisobotlarni kech 

topshirganligi yoki topshirmaganligi uchun jarimalar toʻlashiga olib kelmoqda. 

Taklif: Umumbelgilangan soliq toʻlovchilar uchun hamda aylanmadan 

olinadigan soliq toʻlovchilar uchun yagona unifikatsiyalashgan shaklda soliq 

hisobotlarini yaratish. Bunda, EHF, ONKM va boshqa manba maʼlumotlari hamda 

barcha saytlarda mantiqiy nazorat vositalaridan foydalanish orqali koʻrsatkichlarni 

avtomat ravishda generatsiya qilish. 

Mazkur taklifning amaliyotga joriy qilinishi ortiqcha vaqt sarflanishi va 

moliyaviy xarajatlar oshishi oldi olinadi hamda soliq toʻlovchilar uchun yengillik 

yaratiladi. Soliq qoʻmitasining qaroriga asosan 15 ta soliq hisoboti shakllari (AV 3231, 

24.02.2020-y) va Iqtisodiyot va moliya vazirligining buyrugʻiga asosan 4 ta moliyaviy 

hisobot shakllari (AV 3567, 04.11.2024-y) tasdiqlangan. 

Hisobotlarni taqdim qilish muddatlari har xil, oylik (QQS – 20 sana, JShDS – 15 

sana, AOS – 15 sana, aksiz – 10 sana, nedra – 20 sana, choraklik (foyda – 20 sana, 

QQS norezident – 20 sana va h.k), yillik (mol mulk – 1 mart, yer – 20 yanvar, suv – 20 

mart va h.k) Hisobotlarni belgilangan muddatda taqdim qilmaganligi uchun, korxona 

rahbarlariga 2024-yilda 484,8 ming holatda 1,6 trln.soʻm maʼmuriy jarima 

qoʻllanilgan. Bundan tashqari, “Avtokameral” tizimi yordamida 350,4 mingta holatda 

soliq toʻlovchilar tomonidan 779,2 trln.soʻmlik tafovut bartaraf etilgan.  

Rossiyada kichik biznes va YaTTlar uchun yagona soliq deklaratsiyasi tizimi 

joriy etilgan; 

AQShda elektron hisobot (e-filing) orqali korxonalar 1065-shakl (sherikliklar 

uchun) yoki 1120-shakllarda (korporatsiyalar uchun) soliq hisobotlarni yagona 

deklaratsiyada topshiradilar; 

Buyuk Britaniyada Making Tax Digital va Estoniyada e-Tax/e-Customs tizimi 

orqali kompaniyalar QQS va foyda soligʻi hisobotlarini yagona raqamli platformada 

yuborishi mumkin; 

Germaniyada ELSTER elektron soliq platformasi orqali QQS, foyda soligʻi va 

boshqa soliqlarni bir tizim orqali topshirish mumkin; 

Niderlandiyada DigiD platformasi orqali, turli soliqlar elektron tarzda yagona 

portalda topshiriladi; 

Kanadada NETFILE va EFILE  platformalari orqali turli soliqlar yagona formatda 

yuboriladi; 

Singapurda myTax Portal orqali tadbirkorlar soliq hisobotlarini yagona 

platformada topshirishlari mumkin. 

2. Muammo: Rasmiy daromadga ega fuqarolar hisobi toʻliq yuritilmasligi 

sababli, aholi soniga nisbatan daromad soligʻi toʻlovchilar darajasi rivojlangan 

mamlakatlarda nisbatan past.  

Masalan, tijorat banklari omonatlardan olingan foiz koʻrinishidagi daromadlar 

Soliq kodeksining 378-moddasiga asosan soliqdan ozod etilganligi sababli, soliq agenti 

sifatida daromad olgan fuqarolar roʻyxatini daromad soligʻi hisobotida toʻliq aks 

ettirmasdan kelmoqda. Vaholanki, omonatlardan olingan foiz koʻrinishidagi 

daromadlar mulkiy daromadlar tarkibiga kiritilib, JShODS hisobotining 6-ilovasida 

mulkiy daromad olgan fuqarolar roʻyxati va daromadlarini koʻrsatishi lozim. 

Taklif: Soliq agentlari tomonidan toʻlab beriladigan jismoniy shaxslar daromad 

soligʻi boʻyicha Soliq kodeksining 378-moddasida soliqqa tortilmaydigan 

daromadlarni jismoniy shaxslar kesimida soliq hisobotida aks ettirish. Mazkur 

taklifning amaliyotga joriy qilinishi, jismoniy shaxslar daromadi-ning shaffofligi 

oshadi va aholi soniga nisbatan daromad oluvchilar sonining ulushi koʻpayadi. 

Bugungi kunda, jami aholi soniga nisbatan daromad soligʻi toʻlovchilar darajasi 

Oʻzbekiston 16,1 foizni tashkil etadi. IHTT (OECD) hisobotiga koʻra jismoniy 

shaxslardan olinadigan daromad soligʻi toʻlovchilarining aholi sonidagi ulushi 

Norvegiyada 93 foiz, Daniyada 91 foiz, Avstriyada 86 foiz, Kanadada 80 foiz, 

Fransiyada 76 foiz va Germaniyada 52,6 foizni tashkil qiladi. Qozogʻistonda soliq 

agentlari har chorakda jismoniy shaxslardan olinadigan daromad soligʻi va ijtimoiy 

soliq boʻyicha hisob-kitoblarida soliqqa tortilmaydigan jismoniy shaxslarga toʻlangan 

daromadlarni aks ettiradi. 

3. Muammo: “Oʻzsuvtaʼminot” AJ tomonidan tadbirkorlik subyektlariga 

yetkazib berilgan suv hajmlari toʻgʻrisidagi maʼlumotlar soliq organlariga toʻgʻri va 

toʻliq yetkazib berilmayotganligi sababli, hisobotni avtomatik ravishda shakllantirish 

imkoniyati mavjud emas. Maʼlumot uchun, elektron axborot almashinuvi orqali kelib 

tushgan maʼlumotlarda soliq toʻlovchining STIRi mavjud emasligi, boshqa 

korxonalarning STIR raqamlari kiritilganligi va tugatilgan korxonalarni mavjudligi 

maʼlum boʻldi. 2024-yilda respublika boʻyicha 60 336 ta soliq toʻlovchi tomonidan 

hisobotlar topshirilib 639,8 mlrd.soʻm hisoblangan. Shundan 19 859 ta soliq toʻlovchi 

tomonidan soliq hisobotlarida 256 ming kub.metr suv hajmini kamaytirib 

koʻrsatganligi sababli byudjetga 37,5 mlrd.soʻm kam toʻlangan. 

Taklif: “Oʻzsuvtaʼminot” AJ tomonidan isteʼmol qilingan suv hajmlari 

toʻgʻrisida elektron yuboriladigan maʼlumotlarni toʻliq xatlovdan oʻtkazish hamda 

faoliyat turi kesimida hisobini yuritish va ushbu maʼlumotlar asosida 2026-yil 1-

yanvardan boshlab tajriba tariqasida Toshkent shahrida suv soligʻi hisobotini soliq 

toʻlovchilar tomonidan taqdim etish majburiyatini bekor qilgan holda soliq organlari 

tomonidan avtomatik ravishda hisoblash. 

Ushbu takliflarni qabul qilinishi natijasida inson omili cheklanadi, ish hajmi 

kamayib, samaradorlik oshadi, yashirish holatlarining oldi olinadi va davlat byudjetiga 

35-40 mlrd.soʻm tushum tushishi taʼminlanadi. 

Misol uchun, “Oʻzsuvtaʼminot” AJ tomonidan 2024-yilda 54 140 ta suv 

resurslaridan foydalanuvchi shaxslar 142,3 mln.metr kubdan foydalanganligi 

toʻgʻrisida maʼlumot taqdim etilgan boʻlsa, Soliq hisobotlarida 59 979 ta korxona 935,7 

mln.metr.kub suv hajmi koʻrsatgan. Shuningdek, taqdim etilgan maʼlumotlarning 10 

345 tasi (1,8 mln.metr.kub) faoliyatsiz korxonaga toʻgʻri kelsa, 8 137 ta (2,4 

mln.metr.kub) korxona yoki jismoniy shaxslarning rekvizitlarida xatolik mavjud). 

Rossiyada "Raqamli soliq monitoringi" loyihasi doirasida hisobotlarni 

shakllantirish maqsadida "aqlli hisoblagichlar"ni ("RusGidro")  FSXning raqamli 

tizimlariga ulash masalasi muhokama qilinmoqda. 

4. Muammo: “Togʻ-kon sanoati va geologiya vazirligi hamda vazirlik tarkibidagi 

tashkilotlarda qazib olingan foydali qazilmalar toʻgʻrisidagi maʼlumotlar real vaqt 

rejimida soliq organlariga taqdim etilmasligi sababli, soliq toʻlovchilar tomonidan 

haqiqatda qazib olingan foydali qazilmalar toʻgʻrisidagi maʼlumotlar soliq 

hisobotlarida avtomatik shakllantirish imkoni mavjud emas. 

Taklif: Togʻ-kon sanoati va geologiya vazirligi tomonidan qazib olingan foydali 

qazilmalar toʻgʻrisidagi maʼlumotlarni real vaqt rejimida Soliq qoʻmitasiga elektron 

yetkazib berish. 2027-yil 1-yanvardan boshlab, yer qaʼridan foydalanganlik uchun 

soliq hisobotini soliq toʻlovchilar tomonidan taqdim etish majburiyatini bekor qilgan 

holda, soliq organlari tomonidan avtomatik hisoblash. Ushbu takliflar qabul qilingan 

taqdirda, inson omili cheklanadi, ish hajmi kamayib, samaradorlik oshadi, soliqni 

yashirish holatlarining oldi olinadi va byudjetga 89,4 mlrd.soʻm qoʻshimcha mablagʻ 

tushishi imkoniyati yaratiladi. 

Respublika boʻyicha 1617 ta soliq toʻlovchi tomonidan hisobotlar topshirilib 335 

mlrd.soʻm hisoblangan. Shundan 651 ta (21%) soliq toʻlovchi tomonidan soliq 

hisobotlarida 17,6 ming kub metr qazilma boylik hajmini kamaytirib koʻrsatgan. Qazib 

olingan foydali qazilmalar hajmi toʻgʻrisidagi 5 GR hisobotlari 2025-yildan boshlab 

har chorakda Togʻ-kon sanoati va geologiya vazirligiga taqdim etishi belgilangan 

boʻlib, bugungi kunga qadar ushbu qaror talablari bajarilmasdan qolmoqda 

(24.05.2024-yil PQ–187-son qarori). Janubiy Koreya foydali qazilmalarni qazib olish 

boʻyicha maʼlumotlarni yigʻish va tahlil qilish uchun “e-hisobot” tizimidan faol 

foydalanmoqda. Bu tizim soliq organlari bilan avtomatik tarzda soliq hisobotlarini 

yaratish uchun integratsiyalashgan. 

5. Muammo: Yuridik shaxslarning mol-mulk va yer soliqlari boʻyicha soliq 

hisobotlari soliq organlari tomonidan avtomatlashtirilgan tartibda soliq toʻlovchilarga 

shakllantirib berilmoqda. Shakllantirilgan soliq hisobotlarni korxonalar tomonidan 

belgilangan muddatlarda taqdim etilmaslik yoki kech taqdim etish holatlari mavjud. 

Taklif: 2026-yil 1-yanvardan boshlab, barcha yer uchastkalari va koʻchmas mulk 

obyektlari boʻyicha yer va mol-mulk soligʻi hisobotlarini soliq toʻlovchilar tomonidan 

taqdim etish majburiyatini bekor qilgan holda, soliq organlari tomonidan avtomatik 

hisoblash. 

Taklifning amaliyotga joriy qilinishi natijasida hisoblanmasdan qolgan yer va 

mol-mulk soliqlarining belgilangan muddatlarda hisoblanishi va byudjetga oʻrtacha  1 

trln.soʻm qoʻshimcha mablagʻ tushishi imkoniyati yaratiladi. 2024-yil davomida 16,3 

mingta soliq toʻlovchilarning 1 trln.soʻmga shakllangan soliq hisobotlar taqdim 

etilmagan (4,3 mingta — 261,6 mlrd soʻmlik mulk soligʻi, 11,9 mingta — 775,2 

mlrd.soʻmlik yer soligʻi) . Ushbu soliq toʻlovchilarga 2024-yilda 27,2 mingta holatda 

83,7 mlrd.soʻmlik va 2025 yilda 13,2 mingta holatda 45,9 mlrd.soʻmlik maʼmuriy 

jarimalar qoʻllanilgan. 

6. Muammo: Yillik daromadi 100 mln.soʻmdan oʻtgan oʻzini oʻzi band qilgan 

shaxslar tomonidan soliq hisobotlari oʻz vaqtida taqdim qilinmasdan va soliqlar 

toʻlanmasdan qolinmoqda. Maʼlumot uchun: 2024-yil yakunlari boʻyicha 5,7 ming 

nafar oʻzini oʻzi band qilgan shaxslarning daromadi 100 mln.soʻmdan oshgan. 

Soliq kodeksiga asosan mazkur shaxslar tovar aylanmasi 100 mln soʻmdan 

oshganda har oy yakuni bilan keyingi oyning 15 sanasigacha AOS hisobotini taqdim 

etishi belgilangan. 

Taklif: Soliq organlarining “Soliq” mobil ilovasida oʻzini oʻzi band qilgan 

shaxslarning shaxsiy kabinetini joriy etish; 

oʻzini oʻzi band qilgan shaxslar tomonidan koʻrsatiladigan xizmatlar uchun 

toʻlovlarni soliq organlarining “Soliq” mobil ilovasi yoki boshqa toʻlov tashkilotlari 

orqali amalga oshirish hamda xarid chekining fiskal belgisini matritsali shtrix kod (QR-

kod) yordamida shakllantirish imkoniyatini yaratish; 

oʻzini oʻzi band qilgan shaxslar uchun aylanmadan olinadigan soliq hisobotini 

soliq organlari tomonidan avtomatik tarzda shakllantirish va hisoblash. 

Taklifning amaliyotga joriy qilinishi natijasida byudjetga taxminan 48 mlrd.soʻm 

tushum imkoniyatini beradi. Bugungi kunda 201 ta Marketpleyslar soliq organlarining 

maʼlumotlar bazasiga integratsiya qilingan va rasmiylashtirilgan elektron cheklar va 

EHFlar orqali oʻzini oʻzi band qilgan shaxslarning daromadlarini aniqlash imkoniyati 

mavjud. 

Shunga asosan, oʻzini oʻzi band qilgan shaxslar tomonidan soliq majburiyatlarini 

oʻz vaqtida bajarish, ularga yengillik yaratish hamda ortiqcha jarimalar qoʻllanilishini 

oldini olish maqsadida mazkur taklif kiritilmoqda. Shuningdek, toʻlov manbai yuridik 

shaxs boʻlmagan hamda daromadi 1 mlrd soʻmdan oshgan shaxslar boʻyicha QQS va 

foyda soligʻini hisoblashning oʻziga xos xususiyatlari mavjudligini inobatga olib, Soliq 

kodeksida belgilangan tartib saqlab qolinmoqda. 

7.Muammo: Amaldagi qonunchilikda chet ellik shaxslar tomonidan xizmatlar 

koʻrsatish joyi Oʻzbekiston Respublikasi deb hisoblanmagan taqdirda, soliq agentlari 

tomonidan hisobot taqdim etilmayapti. Bu esa oʻz navbatida xarid qilingan xizmatlar 

va amalga oshirilgan toʻlovlar toʻgʻrisida maʼlumotlarni avtomat shakllantirish imkoni 

boʻlmayapti. 

Maʼlumot uchun: 2024-yilda soliq agentlari tomonidan realizatsiya qilish joyi 

Oʻzbekiston Respublikasi emas deb hisoblangan 24,2 trln.soʻm xizmatlardan, 3,8 

trln.soʻmi notoʻgʻri talqin qilinganligi aniqlangan. Misol uchun: “Tashkent 

Construction Development” MChJ  2024-yil sentyabr oyida “Palvan Insaat Turizm 

Lojistik Sanayi Ticaret Limited Sirketi” (Turkiya) kompaniyasidan 05.09.2023-y  IM 

01-sonli shartnoma orqali tadqiqot boʻyicha jami 9,7 mlrd..soʻmga xizmatlar import 

qilingan. Jamiyat tomonidan ushbu xizmatlarning realizatsiya qilish joyi Oʻzbekiston 

Respublikasi emas deb hisoblanib hisobot topshirilmagan. Soliq organlari talabiga 

asosan jamiyat tomonidan joriy yil 28-fevralda qayta hisobot taqdim etilib, mazkur 

xizmatlarning realizatsiya qilish joyi Oʻzbekiston Respublikasi deb hisoblanib, 

qoʻshimcha 1,04 mlrd.soʻm soliq toʻlangan. 

Taklif: Chet ellik shaxslar tomonidan xizmatlar koʻrsatish joyidan qatʼiy nazar 

soliq agentlariga hisobot taqdim etish majburiyatini yuklash. 

Taklifning amaliyotga joriy qilinishi natijasida davlat byudjetiga yiliga oʻrtacha 

800 mlrd.soʻm soliq tushishi mumkin. 

Taklif soliq agentlarining majburiyatlarini aniqlashtirishga, noaniq talqinlarni 

bartaraf etishga, tashqi savdo operatsiyalarini amalga oshirishda QQSning toʻgʻri 

hisoblanishi, toʻliqligi va oʻz vaqtida toʻlanishi ustidan nazoratni kuchaytirishga 

qaratilgan. 

Rossiyada chet ellik shaxslar tomonidan xizmatlar koʻrsatish joyidan qatʼiy nazar 

soliq agentlariga hisobot taqdim etish majburiyati yuklangan. Rossiyaning soliq 

qonunchiligiga muvofiq, chet ellik shaxslar (fizik va yuridik shaxslar) Rossiyada 

xizmat koʻrsatganida, ularning soliq agentlari (yaʼni, xizmatlarni qabul qiluvchi 

tashkilot yoki shaxs) ushbu xizmatlarga oid soliq hisobotini taqdim etishlari talab 

qilinadi. 

Bu jarayon, odatda, Rossiyadagi soliq organlari bilan aloqa qilish va soliq 

majburiyatlarini bajarish uchun zarur boʻlgan barcha maʼlumotlarni oʻz ichiga oladi. 

Chet ellik shaxslar uchun bu majburiyatlar, shuningdek, ularning faoliyatini nazorat 

qilish va soliq bazasini kengaytirish maqsadida joriy etilgan. 

Soliq va yigʻimlarni toʻlash (qaytarish) bilan bogʻliq muammolar. 

1.Muammo: Soliq va yigʻimlar boʻyicha toʻlovlarni amalga oshirish uchun har 

bir soliq turi va hududlar boʻyicha alohida gʻaznachilik hisob-raqamlari mavjud boʻlib 

ularning soni juda koʻp. Natijada, tadbirkorlik subyektlari tomonidan soliqlarni 

toʻlashda xatoliklarga yoʻl qoʻyilishi yoki mablagʻlarni notoʻgʻri taqsimlanishi 

natijasida bir vaqtni oʻzida ayrim soliqlar boʻyicha soliq qarzi va ayrimlarida ortiqcha 

toʻlov mavjudligiga olib kelib, qarz boʻyicha penya hisoblanib soliq toʻlovchilarning 

moliyaviy faoliyatiga salbiy taʼsir qilmoqda.  

Taklif: Soliq va yigʻimlar boʻyicha toʻlovlarni amalga oshirish uchun 

gʻaznachilikda yagona soliq hamyonini joriy qilish. Bunda, soliq organlari tomonidan 

kelib tushgan mablagʻlarni avtomatlashtirilgan tartibda soliq turlari boʻyicha 

taqsimlash nazarda tutiladi. 

Yagona soliq hamyonini joriy qilish orqali tadbirkorlik subyektlariga 

majburiyatlarini bajarishda yengillik yaratilishi bilan bir qatorda, toʻlovlarni amalga 

oshirishda xatoliklarga yoʻl qoʻyilishi va ortiqcha ustamalar (penya) hisoblanishini oldi 

olinadi. 

Maʼlumot uchun: 2025-yilning 1-aprel holatiga 99,2 mlrd.soʻm soliq qarzi 

mavjud 101,9 mingta subyektning boshqa soliq soliq turlaridan (QQSdan tashqari) 5,8 

trln.soʻm ortiqcha toʻlovi mavjud. Shu bilan birga, ularda soliqlarni oʻz vaqtida 

toʻlamaganligi uchun 57,8 mlrd.soʻm ustama (penya) yuzaga kelgan.  

Ushbu amaliyot, Qozogʻiston va Buyuk Britaniyada va Italiyada joriy etilgan. 

2. Muammo: Sudyalar sonining cheklanganligi va ish hajmining koʻpligi sababli 

kiritilgan arizalar sudlar tomonidan qabul qilinmasdan turli xil vajlar bilan qaytarilishi 

natijasida qarzdorlarga nisbatan toʻliq va oʻz vaqtida majburiy undirish choralarini 

koʻrish ishlari choʻzilib ketilmoqda. 

Taklif: Jismoniy shaxslarning tan olingan soliq qarzini mol-mulki hisobidan 

undirishni soliq organlari qarori asosida amalga oshirish va mol-mulkiga taqiq qoʻyish, 

ish haqi va unga tenglashtirilgan toʻlovlardan undirish. Soliq qarzi toʻlangunga 

(bartaraf etilgunga) qadar mazkur kadastr obyektiga elektr energiya va gaz uchun 

toʻlovlar amalga oshirilishini cheklash: 

soliq qarzi umumiy summasi bir million soʻmdan oshgan qarzdor jismoniy 

shaxsning chet elga chiqib ketishini vaqtincha cheklash; 

yoʻl harakati huquqbuzarliklari boʻyicha xabardor qilgan shaxslarga mukofotlar 

toʻlash chogʻida soliq qarzini ushlab qolish. 

Taklifning amaliyotga joriy qilinishi natijasida byudjetga qoʻshimcha 500 — 

600,0 mlrd.soʻmlik soliq qarzining oʻz vaqtida undirilishiga imkoniyat yaratiladi. Soliq 

qarzini sud tartibida undirish qarzdor jismoniy shaxs zimmasiga qoʻshimcha 

xarajatlarni yuklaydi. Misol uchun, 1,0 mln soʻm qarzi bor soliq toʻlovchi tomonidan 

18 750 soʻm pochta xarajati, 375000 soʻm davlat boji, 10000 soʻm ijro yigʻimi, jami 

qoʻshimcha ravishda 403750 soʻm sarflanadi.  Maʼlumot uchun: Jismoniy shaxslarning 

mol-mulk, yer va daromad (deklaratsiya) soliqlari boʻyicha soliq qarzi 2025-yil 1-

yanvar holatiga 2,5 trln.soʻmni tashkil etgan boʻlsa, oʻtgan yil boshiga nisbatan 157,2 

mlrd.soʻmga yoki 2022-yil boshiga nisbatan 562,2 mlrd.soʻmga oshgan.  

IHTTning 49 ta davlatlarida soliq organlari soliq qarzini mol-mulki hisobidan 

undirish vakolatiga ega ushbu vakolatlar qonun bilan mustahkamlan-gan hamda soliq 

organlari mol-mulkni xatlash va taqiq qoʻyish huquqiga ega. Amerikada soliq organlari 

soliq qarzini qarzdor egaligidagi har qanday mol-mulk yoki daromadlardan undirishi 

yoki mol-mulkni olib qoʻyishi va sotishi mumkin. 

3.Muammo: Yuridik shaxslar va yakka tartibdagi tadbirkorlar soliqlarni bank 

hisobvaragʻi orqali toʻlamasdan, jismoniy shaxslar tomonidan elektron toʻlov tizimlari 

(PayMe, Click, Paynet, Uzum va boshqalar) orqali amalga oshirilishi holatlari 

kuzatilmoqda. Bu esa oʻz navbatida xatolik bilan toʻlangan toʻlovlar sonining ortishiga, 

soliq toʻlovlarining ShHga hisobga olinmasdan, Soliq kodeksining 110-moddasiga 

asosan penya hisoblanishiga hamda murojaatlar sonining keskin ortishiga sabab 

boʻlmoqda. 

Taklif: Yuridik shaxslar va yakka tartibdagi tadbirkorlar tomonidan soliqlarni 

oʻzlarining shaxsiy kabineti orqali yoki soliq organlariga integratsiya qilingan elektron 

toʻlov tizimlar orqali toʻlash. Taklifning amaliyotga joriy qilinishi natijasida notoʻgʻri 

toʻlovlarning hamda ortiqcha penya toʻlashning oldi olinadi. 

Soliq kodeksining 74-moddasida  yuridik shaxslar va yakka tartibdagi 

tadbirkorlar soliqlarni banklar orqali naqd pulsiz shaklda toʻlashi koʻrsatib oʻtilgan. 

Maʼlumot uchun: Respublika boʻyicha 9 059 ta korxonalarning 51 331 ta holatda 258,3 

mlrd.soʻmlik toʻlovlari notoʻgʻri gʻaznachilikka toʻlangan summalar sifatida aks 

ettirilgan. Buning natijasida 8 541 ta korxonalarga 7,6 mlrd.soʻm penya hisoblangan. 

Germaniya, Fransiya va Buyuk Britaniya kabi mamlakatlarda soliqlarni onlayn 

banking yoki soliq organlari bilan integratsiya qilingan boshqa toʻlov tizimlari orqali 

toʻlash uchun bank hisobvaragʻidan foydalanishadi. Janubiy Koreyada soliq 

toʻlovchining shaxsiy kabineti orqali “Hometax” dasturidan foydalangan holda  

soliqlarni toʻlash mumkin. Ozarbayjonda soliq toʻlovchining shaxsiy kabineti “e-

taxes” asosida soliqlarni toʻlash mumkin. 

4.Muammo: Soliq organlari tan olingan soliq qarzi boʻyicha mol-mulkni sotish 

vakolatiga ega boʻlmaganligi natijasida, xatlangan mol-mulklar saqlash uchun 

korxonaning oʻz ixtiyorida qoldiriladi. Soliq organlari mol-mulk hisobidan undirish 

toʻgʻrisidagi soliq organi qarorini MIBga ijro uchun yuborilganda, davlat ijrochilari 

tomonidan qaror ijrosi oʻz vaqtida taʼminlanmaydi. 

Taklif: Soliq organiga xatlangan mol-mulklarni sotish, xatlash va sotish bilan 

bogʻliq xarajatlarni qarzdor hisobidan qoplash vakolatini berish. Sud qarori asosida 

davlat foydasiga oʻtkaziladigan pul mablagʻlari va boshqa mol-mulklar hisobidan 

birinchi navbatda soliq qarzini qoplash va soliq qarzini qarzdorning surishtiruv, tergov 

organlarining yoki sudning depozit hisobvaraqlarida vaqtincha saqlanayotgan pul 

mablagʻlaridan undirish; 

qarzdorning banklardagi va boshqa kredit tashkilotlaridagi hisobvaraqlarida, 

omonatlarida turgan yoki saqlash uchun qoʻyilgan pul mablagʻlarini xatlash va ulardan 

foydalanishga doir cheklovlar oʻrnatish. 

Taklif amaliyotga joriy qilinganda, yiliga byudjetga oʻrtacha 3,5-4 trln.soʻm 

qarzdorlik undirish imkoniyati paydo boʻladi.  

Mol-mulkni sotishdan tushgan tushum orqali qarzdor korxonalarning qarzini 

undirish imkoni oshadi. Maʼlumot uchun: soliq organlari tomonidan MIB ish 

yurituviga berilgan hujjatlar soni 314 mingta 7,9 trln soʻmlik, shundan ijro muddati 2 

oydan oshgani 216 mingta (69%) 4,4 trln soʻm. Germaniya, AQSh, Rossiya, Turkiya, 

Fransiya, Qozogʻistonda soliq idorasi sud qarorisiz mulkni xatlab, taqiq qoʻyib, 

auksion orqali sotish vakolati mavjud. 

Soliq nazorati bilan bogʻliq muammolar. 

1.Muammo: Soliq toʻlovchilar soliq organlarini kalendar yilda oʻzlari tuzgan, 

nazorat qilinadigan bitimlar toʻgʻrisida xabardor qilishi shartligi belgilangan boʻlsada, 

ushbu majburiyatni bajarmaganlik uchun javobgarlik chorasi mavjud boʻlmaganligi 

sababli ular tomonidan xabarnoma yuborilmayapti. Maʼlumot uchun: 2022-2023-

yillarda jami 12 683 ta subyekt tomonidan nazorat qilinadigan bitim amalga oshirilgan 

boʻlib, ulardan 3 826 tasi (30%) soliq organlariga xabarnoma taqdim etgan, qolgan 8 

857 tasi (70%) taqdim etmagan. 

Taklif: Soliq toʻlovchi tomonidan nazorat qilinadigan bitimlar toʻgʻrisidagi 

xabarnomani soliq organiga belgilangan muddatda taqdim etmaslik yoki notoʻgʻri 

maʼlumotlarni taqdim etganlik uchun yuz million soʻm miqdorida jarima qoʻllash. 

Taklifning amaliyotga joriy etilishi natijasida nazorat qilinadigan bitimlar 

toʻgʻrisidagi xabarnomani oʻz muddatida taqdim qilinishi taʼminlanib, qoʻshimcha 

soliq bazasini izlab topish imkoniyati yaratiladi hamda byudjetga oʻrtacha 160 

mlrd.soʻm qoʻshimcha mablagʻ tushishi mumkin. 

Shu sababli majburiyatga ega boʻlgan 8 857 ta (70%) korxona xabarnoma taqdim 

etmagan. Misol uchun, BUXORO NEFTNI QAYTA ISHLASH ZAVODI MChJ 

tomonidan 2022-2023-yillar va 2024-yil 1-yarim yillik davomida qayta ishlash (davlat) 

xizmatlari boʻyicha farqlar aniqlangan. Yuzaga kelgan farqqa nisbatan 157 mlrd.soʻm 

soliq hisoblangan. Soliq toʻlovchilar tomonidan nazorat qilinadigan bitimlar boʻyicha 

xabarnoma oʻz vaqtida topshirilmaganligi uchun: 

Rossiyada 100 ming rubl (13,2 mln.soʻm) va Singapurda 20 ming dan 100 ming 

ringitgacham (51,2 mln.soʻm – 255,9 mln.soʻmgacha) jarima solinadi. 

2. Muammo: Qonunchilikda nazorat qilinadigan chet el kompaniyalari 

toʻgʻrisidagi xabarnomani taqdim etish uchun majburiyat belgilangan boʻlsada, ushbu 

majburiyatni bajarmagan-lik uchun javobgarlik chorasi belgilanmagan. Maʼlumot 

uchun: 706 ta subyekt (318 tasi faol, 388 tasi nofaol) tomonidan chet elda kompaniya 

tashkil etilgan. Shundan 318 ta faol subyektlardan 12 ta subyekt xabarnoma taqdim 

qilgan, 311 ta subyekt xabarnoma taqdim qilishi lozim. NQChEK mavjud korxonalar 

soni 93 ta, tugatilganlari 224 tani tashkil etadi. Taqsimlanmagan foydasi 110 mln soʻm. 

Taklif: Nazorat qilinadigan chet el kompaniyalari toʻgʻrisidagi xabarnomani 

belgilangan muddatda taqdim etmaslik yoki maʼlumotlarni notoʻgʻri taqdim etganlik 

uchun oʻn million soʻm miqdorida jarima qoʻllash. 

Taklifning amaliyotga joriy qilinishi natijasida nazorat qilinadigan chet el 

kompaniyalari toʻgʻrisida maʼlumotlarning belgilangan muddatda taqdim qilinishi 

taʼminlanib, buning natijasida qoʻshimcha soliq manbalarini topish imkoni paydo 

boʻladi. Korxonalar chet elda ochilishini inobatga olib, soliq organlarida ushbu 

maʼlumotlarni mustaqil ravishda olishning imkoni mavjud emas. Soliq toʻlovchilar 

tomonidan nazorat qilinadigan chet el kompaniyalari boʻyicha xabarnoma oʻz vaqtida 

topshirilmaganligi uchun. 

XULOSA VA TAKLIFLAR 

Yuqorida keltirib oʻtilgan taklif Oʻzbekistonda 2026-yilda soliq maʼmurchiligini 

yanada takomillashtirish va raqamlashtirish amaliyotga joriy qilinishi soliq 

maʼmurchiligini rivojlantirishga olib keladi deb hisoblaymiz. 

